
            Г . Тукай…. Сынаганыгыз бардыр: кайбер исемнәрдә ирексездән игътибарны үзенә тарта торган ниндидер бер көч була. Андый исем hәрвакытта кызыксыну уята, гел нидер көтәргә мәҗбүр итә… Моның сере, әлбәттә, исемнең үзендә түгел, ә иясендә. Халык әйткәнчә, исем кешене бизәми, ә кеше үзе исемне бизи.  Бу хакыйкать Г. Тукайга аеруча туры килә: ул үзе , бары тик үзе, исемен олы , шәрәфле, хөрмәтле итте.  Гомумән,  Г. Тукай  үзенең исеме белән бергә әдәбиятыбызны да мәртәбәле итте. 
            Г. Тукайның гомерендә нечкә генә җепкә эләгеп торган чаклары бик күп булган. Аллаһы Тәгалә аны күреп – көтеп торган диярсең, ләкин гаҗәеп талантка ия шәхес икәнлеген күреп, аңа халык хәтерендә яшәп калырга аз да түгел, күп тә түгел … 27 ел гомер бирә. Г. Тукай биографиясе – дөнья әдәбияты тарихындагы иң драматик биографияләрнең берсе. Болай караганда, шагыйрь узган юл озын түгел. Аның төп урыннары- Кушлавыч- Кырлай- Өчиле-Казан- Җаек, яңадан Казан… Ләкин шул авыллар, шул шәhәрләр  арасында күпме фаҗига…. 
          Татарстан Республикасы Президенты Рөстәм Миннехановның Указы нигезендә, 2011 нче ел Татарстанда Тукай елы дип игълан ителде. Бу бөек шагыйрьнең тууына 125 ел тулу уңаеннан һәм, әлбәттә, аның милли һәм дөнья әдәбиятына керткән өлеше алдында баш ию, исемен һәм иҗади мирасын мәңгеләштерү максатыннан үткәрелә.
  
 Инде бөек шагыйребезне бездән аерган XX йөз дә “узган гасыр” булып тарихка кереп калды. Әмма  Габдулла Тукайның шәхесе һәм ул  тудырган үлемсез әсәрләре  һәрвакыт халык күңелендә, “безнең гасыр”да калалар.Бу -  шагыйрьнең  рухи үлемсезлеге дигән сүз. Тукайның мәңге онытылмаганын раслап, 1958 елдан  Татарстан Республикасының Габдулла Тукай исемендәге Дәүләт премиясе тапшырыла башлады. Премия КПСС Татар обкомы  һәм  ТАССР  Министрлар   Советының  1958  елның  8 апрелендә  һәм  1965  елның  11  октябрендәге  карарлары   нигезендә   булдырыла  (1961-1965 елларда   премия   тапшырылмый). 

            Габдулла  Тукай  исемендәге   Дәүләт   премиясе  ел  саен Татарстан  Республикасы  Президенты Указы  белән  иң  күренекле,  җәмәгатьчелек  ягыннан танылган,  үзебезнең  ил  һәм  милли  мәдәниятне  үстерүгә  күренекле   өлеш  керткән  әдәбият һәм сәнгать әсәрләре өчен бирелә, алар үзенчәлекле автор стиленә, яңалыкка һәм оригинальлеккә  ия  булырга, һөнәри  осталыкның  югары  дәрәҗәсе  белән  аерылып  торырга тиеш. Премия шулай  ук  сәнгать    һәм  әдәбият  белгечлеге  өлкәсендә  иң  яхшы  фәнни  тикшеренүләр  өчен  дә  билгеләнә. 

      Әдәбият  һәм  сәнгать  өлкәсендә  дәүләт  бүләгенең  әһәмиятен  күтәрү  максатыннан,  Татарстанның беренче  Президенты  М.Шәймиевнең  2004  елның  31  декабрендә  имзалаган  824 нче  санлы  Указы нигезендә  хәзер  ел саен Татарстанда Габдулла Тукай исемендәге өч Дәүләт премиясе тапшырыла башлады. 2009 елда исә 4, ә 2010 нчы елда 5 премия тапшырылды. Бүгенге  көндә әлеге Дәүләт бүләгенә 175 әдәбият һәм сәнгать әһеле һәм бер коллектив – Татарстан Республикасының Дәүләт җыр һәм бию ансамбле лаек булды. 

        Г.Тукай  исемендәге  Дәүләт премиясенең тәүге лауреатлары инде күптән татар милли сәнгатенең символларына, ә алар иҗат иткән әсәрләр сәнгать шедеврларына әверелде. Монда “Шүрәле” балеты авторы Фәрит Яруллинны, “Тукай” романын язган Әхмәт Фәйзине, “Җәлил” операсын иҗат иткән композитор Нәҗип Җиһановны, “Татар халык әкиятләре” китабына иллюстрацияләр ясаган рәссам Харис Якуповны, Г.Камал исемендәге Татар дәүләт академия театрында К.Тинчуринның “Җилкәнсезләр” пьесасы буенча куелган спектакльдә Мисбах ролен уйнаган актер Хәлил Әбҗәлиловны, каһарман язучы, шагыйрь Фәнис Яруллинны гына искә алу да җитә.
         Мин үземнең тикшеренү эшемдә әдәбият өлкәсендәге хезмәтләре өчен Г.Тукай исемендәге Дәүләт премиясе лауреатлары булган язучы, галим һәм шагыйрьләребезне барладым:
         1958 ел. Фәйзуллин Әхмәт Сафа улы (Әхмәт Фәйзи) — язучы , "Тукай" романы өчен.
        1959 ел. Әпсәләмов Габдрахман Сафа улы — язучы , "Сүнмәс утлар"  романы өчен.

         1960 ел. Хәкимов Сибгат  Таҗи улы  (Сибгат Хәким) — шагыйрь , "По зову Ленина" (русча), "Җил исми, яфрак селкенми" исемле шигырь  җыентыклары өчен.

           1961 — 1965 елларда Г. Тукай исемендәге премияләр бирелмәде.
          1966 ел. Туфан Хәсән Фәхри улы (Хәсән Туфан) — шагыйрь ,"Сайланма әсәрләр" китабы өчен.

          1967 елда язучы һәм шагыйрьләр арасында премия лауреатлары юк.
          1968 ел.Исәнбәт Нәкый Сираҗи улы (Нәкый Исәнбәт) — галим, язучы, фольклорчы ,"Татар халык мәкальләре" дигән өч томлы хезмәте өчен.

         1969 ел. Миңгазиев Ибраһим Зариф улы (Ибраһим Гази) — язучы, "Онытылмас  еллар" роман-трилогиясе өчен.
        1970 - 1971 нче елларда язучы һәм шагыйрьләр арасында премия лауреатлары юк.
         1972 ел. Хөснетдинов Фатих Хөснетдин улы (Фатих Хөсни) — язучы,  "Гыйльмениса һәм аның күршеләре" дигән китабы өчен.
        Һидиятуллин Шәүкәт Галимулла улы (Шәүкәт Галиев) — шагыйрь, "Гаҗәп хәлләр, мәзәк хәлләр", "Котбетдин мәргән", "Шәвәли", "Тәмле йорт", "Кызык" һ. б. китаплары өчен.

         1973 ел. Ахунов Гарифҗан Ахунҗан улы (Гариф Ахунов) — язучы, "Чикләвек төше" повесте, "Хәзинә" романы өчен.
        1974 ел. Әмиров Мирсәяф Мәсәлим улы (Мирсәй Әмир) — язучы, "Агыйдел"повесте өчен.
       Юзиев Нил Гафур улы — әдәбият галиме, тәнкыйтьче, "Шигырь гармониясе", "Хәзерге татар поэтикасы" дигән китаплары өчен.

          1975 елда Г. Тукай исемендәге премияләр бирелмәде.

          1976 ел. Вәлиев Диас Назыйх улы — драматург "Дарю тебе жизнь" (русча) пьесасы өчен.
         Шабаев Марс Садри улы — шагыйрь ,"Җикән камыш", "Онытма","Сине эзлим" дигән китаплары өчен.

          1977 ел. Афзалов Гамил Гыймазетдин улы (Гамил Афзал) — шагыйрь, "Айлы кичләр'' шигырьләр җыентыгы, "Борылам да карыйм" дигән шигырьләр циклы өчен.
        1978 ел. Фәйзуллин Равил Габдрахман улы — шагыйрь, "Шигырьләр һәм поэмалар" китабы өчен.
        1979 ел. Миңнуллин Туфан Габдулла улы — драматург, "Ай булмаса, йолдыз бар" драмасы өчен.
        1980 ел. Юзеев Илдар Гафур улы — шагыйрь, "Таш диварлар авазы", "Өзелмәс кыллар" поэмалары өчен.
        1981 ел. Рәсүлов Атилла Кадыйр улы (Атилла Расих) — язучы, "Язгы авазлар", "Ике буйдак", "Сынау" трилогиясе һәм "Ямашев" романы өчен.
        1982 ел. Нуруллин Ибраһим Зиннәт улы, язучы, “Тукай”, “Габдулла Тукай” дигән китаплары өчен. 
         1983 ел. Гыйләҗев Аяз Мирсәет улы, язучы, “Җомга көн кич белән”, “Тормыш көче” повестьлары өчен.
        1984 ел.  Еникеев Әмирхан Нигъмәтҗан улы (Әмирхан Еники) – язучы, повестьлары һәм хикәяләре өчен.
          Родионов Григорий Васильевич (Гәрәй Рәхим) – шагыйрь,  “Кара йөзләр”   либреттосы өчен.

          1985 ел. Арсланов Нури Газиз улы – шагыйрь, “Иделем – илем” исемле шигырьләр һәм поэмалар китабы өчен.     
          1986 ел. Камалов Хисам Нуретдин улы ( Хисам Камал) – язучы,  “Һәркемнең гомере бер генә”, “Безне өйдә көтәләр” исемле китаплары өчен.
          1987 ел. Зарипов Марсель Харис улы – язучы, “Поступь моей республики” һәм “Выгодный  оборот” дигән очерклары һәм публицистик  китаплары өчен.
          1988 ел. Хәсәнов Мәхмүт Максуд улы – язучы, “Язгы аҗаган” романы өчен.
        1989 ел. Мүхмүтов Хуҗиәхмәт Шәһиәхмәт улы – язучы, фольклорчы галим, Ярмөхәммәтов Хәмит Хөснетдин улы – язучы, фольклорчы галим (Хәмит Ярми) (үлгәннән соң) – һәр икесенә дә “Татар халык иҗаты”  дип исемләнгән унике томлык  фәнни хезмәткә керткән зур өлешләре өчен.    

         1990 ел. Мәһдиев Мөхәммәт сөнгат улы – язучы, “Кеше китә – җыры кала”, “Торналар төшкән җирдә”, “Бәхилләшү” повестьлары өчен.

        Салахов Ибраһим Низами улы -  язучы ,“Колыма хикәяләре” романы  өчен.
        1991 ел. Кәримуллин Әбрар Гыйбадулла улы – галим,”У истоков татарской книги”, “Татарская книга пореформенной России”, “Татарская книга XX века” дигән трилогиясе өчен.
    Зәйнашева Гөлшат Хисам кызы -  шагыйрә, “Илле җыр” китабы өчен.
       1992 ел. Әгъләметдинов Мөдәррис Зөфәр улы (Мөдәррис Әгъләмов) – шагыйрь, “Киләчәккә кайту”, “Мин әйттем” дигән китаплары өчен.
       Липкин Семен Израилевич – шагыйрь, татар халык эпосы “Идегәй”нең һәм татар поэзиясе классиклары әсәрләренең тәрҗемәсе өчен.
      1993 ел. Мөхәммәдиев Ринат Сафа улы -  язучы ,“Сират күпере” романы өчен.
      1994 ел. Фәттахов Нурихан Садрилмән улы ( Нурихан Фәттах) -  язучы, “Сызгыра тоган уклар” роман–трилогиясе өчен.
       1995 ел.  Яруллин Фәнис Гатаулла улы -  язучы, “Җан авазы”китабы өчен.
       1996 ел. Бәшиов Гомәр Бәшир улы – язучы, “И язмыш, язмыш...”китабы өчен.
        1997 ел. Харисов Ренат Мәгъсүм улы ( Ренат Харис)– шагыйрь,”Хисемнең җисеме” дигән шигырьләр һәм поэмалар җыентыгы өчен.
        1998 ел. Миңнуллин Роберт Мөгаллим улы – шагыйрь, “Күчтәнәч” дигән балалар китабы өчен.
        1999 ел. Баянов Әхсән Фәтхелбаян улы ( Әхсән Баян) -  язучы, “Урланган ай” китабы өчен.
       2000 ел. Маликов Дөлфәт Госман улы (Зөлфәт) – шагыйрь, “Ике урман арасы” һәм “Йөрәгемне былбыл чакты” китаплары өчен.
         2001 ел. Әхмәтҗанов  Роберт Вәли улы – шагыйрь, “Тургай тәрәзәсе”, “Кичке кошлар” китаплары өчен.
        2002 ел. Якуб Камали улы Зәнкиев – язучы, “Иртеш таңнары” китабы өчен.
       2003 ел. Хәбибуллин Мөсәгыйть Мөдәррис улы – язучы, “Кубрат хан” китабы өчен.
        2004 ел. Юнысов Миргазиян Закир улы (Миргазиян Юныс) – язучы, “Альбатрос язмышы” китабы өчен.
       2005 ел. Мингалимов Рөстәм Гали улы (Рөстәм Мингалим) – шагыйрь, “Дәрт күлмәге” китабы өчен.
      2006 ел. Мостафин Рафаэль Әхмәт улы – “Өзелгән җыр эзеннән” китабы өчен.
       Галиев Марсель Баян улы – язучы, шагыйрь, “Гомер бизмәне”, “Кайту”, “Догалы еллар” китаплары өчен.
       Бохараев Равил Әнәс улы – язучы, шагыйрь, “Очсыз-кырыйсыз поезд” , “Казан карлары” китаплары өчен.
        Батуллин Роберт Мөхлис улы (Рабит Батулла) – язучы, “Сөембикә” әсәре, “Кылдан нечкә, кылычтан үткен”, “Яралы бүре” китаплары өчен.
     2007 ел. Вәлиев Разил Исмәгыйль улы (Разил Вәлиев) - язучы, шагыйрь, “Иске сәгать дөрес йөри” һәм “Ядкарь” китаплары өчен.
     2008 ел.  Гатауллин Рәдиф Кәшфулла улы (Рәдиф Гаташ) – шагыйрь, “Мәңгелек сусау” һәм “Газәлләр” китаплары өчен.
     2009 ел. Хәкимханов Зөлфәт Зөфәр улы (Зөлфәт Хәким) - драматург, язучы, “Телсез күке” пьесасы өчен. 
       Мансуров Зиннур Мөҗип улы – шагыйрь, “Җәрәхәтле йөрәк җылырак” һәм “Күңелдә фидаи яшәсә” китаплары өчен.
      2010 ел. Зәйдуллин Ркаил Рафаил улы (Ркаил Зәйдулла) - язучы һәм шагыйрь, “Мәгәрә: Шигырьләр, поэмалар” һәм “Ташка ордым башны: Хикәяләр, эсселар” китаплары өчен.  

       Садриев  Фоат Миннәхмәт улы– язучы, “Бәхетсезләр бәхете” трилогиясе өчен.

       1958 нче елдан башлап бирелә башлаган  Дәүләт бүләгенә 58 әдип ия булган. Бүләкләнүчеләрнең саны тагын да артырга мөмкин, чөнки 2011 нче елда Г.Тукай исемендәге Дәүләт премиясенә тәкъдим ителгән 10 кандидат арасында Лена Галимҗан кызы Шакирҗанова ( Лена Шагыйрьҗан) ( Боҗра вә Хөҗрә”, “Сагынмаклык” җыентыклары өчен); Камил Әдһәм улы Кәримов ( Камил Кәримов) ( “Ком сәгате” роман-трилогиясе һәм “Сакау күке” романы өчен); Илфак Мирза улы Ибраһимов ( Мөхәммәт Мирза) ( “Киек каз юлында”, “Тере су” китаплары һәм “Адәм баласы” китабындагы шигырьләр циклы өчен); Венера Сәлах кызы Вәлиева – Думаева ( Г.Тукай шигъриятен тәрҗемә иткән китаплары өчен) дә бар.

     Тукай бүләген тапшыру вакытын шагыйрьнең туган көненә туры китерү аңа карата булган хөрмәтебезне тагын бер кат раслый. Хезмәтләренә бирелгән югары бәяне кабул иткән вакытта язучы – шагыйрьләребез ни дәрәҗәдә горурлык кичерүләрен аларның чыгышларыннан да белеп була. "Тукайның уй тирәнлеген аңларга мин әзер булмаганмын, яшьрәк чакта Такташка, Туфанга гашыйк идем, һәм аларны укый–укый Тукайга килдем. Күпләр Тукайга шулай киләдер, чөнки татар баласы үз милләтенең кайгы–хәсрәтен, хис–кичерешләрен беләсе килсә, һичшиксез, Тукайны укырга тиеш...”, - дигән иде үзенең чыгышында Разил Вәлиев.
        Тема  буенча эзләнү эше алып барганда, мин бер горурлык хисе кичердем, чөнки премия тапшыра башлаганның  өченче елында ук әлеге бүләккә минем авылдашым драматург Хәй Вахит “ Беренче мәхәббәт” пьесасы  өчен лаек булган.  Пьесада киләчәктә Х.Вахит драма​тургиясенең көчле якларын тәшкил итәчәк үзенчәлекләр һәм характерлы билгеләр чагылыш тапты. Иң элек авторга заман темаларына, замандашлар образына сизгерлек хас. Урта мәктәп тәмамлап, тормыш сукмагы сайлау, профессия табу кебек, үзләре өчен гаять мөһим мәсьәләләр каршында калган  Тәлгать һәм Рәхилә образлары аша автор 50 еллар яшьләре өчен акту​аль саналган проблемаларны яктырта.
        Безнең мәктәптә Х.Вахитның тормыш һәм иҗат юлына багышланган материаллар, аның шәхси әйберләре һәм кулъязмаларын саклаган музей эшли. Драматургның пьесалары мәктәп һәм авыл сәхнәләрендә үзешчәннәр тарафыннан уйнала. Мәсәлән, Х.Вахитның тууына 90 ел тулу уңаеннан, район күләмендә катнашып, “Беренче мәхәббәт” спектакле белән  дә чыгыш ясадык.  Якташыбыз – безнең горурлыгыбыз ул.

       Эш барышында мине шул кызыксындырды: язучыларыбыз премияне ничә яшьтә  алган дигән сорауга җавап табарга тырыштым.
     Язучы, шагыйрь лауреатлардан Тукай премиясен 40-50 яшьтә алганнар – 11.

51-60 яшьләрдә лаек булучылар – 10.    60 яшь тутырып,  лауреат булучылар 30 га якын.  Ә премия алган иң яшь кеше кем булган соң?  Халык шагыйре Равил Фәйзуллин  - 35 , драматург Диас Вәлиев - 38 яшендә,  драматург Хәй Вахит – 42, шагыйрь Марс Шабаев – 43, язучы Туфан Миңнуллин, шагыйрь Шәүкәт Галиев 44 яшьләрендә бүләкләнә. Инде иң өлкән яшьтә лауреат булганнарга килик. Монда беренче урынны язучы Гомәр Бәширов алып тора. Аңа  премия 94 яшендә бирелгән. Язучы Якуб Зәнкиев 85 тә, Миргазиян Юныс 77 дә, Мөсәгыйть Хәбибуллин 76 да, Әхсан Баян 72 дә бүләкләнгән. Тагын бер күзгә ташланган үзенчәлек: әдәбият өлкәсеннән бары бер хатын-кызга – шагыйрә Гөлшат Зәйнашевага 1991 елны 63 яшендә «Илле җыр» китабы өчен Тукай премиясе бирелгән. Мәртәбәле бүләкнең төгәл бәясе  булса да, аны алуның билгеле бер яше юк. Иң мөһиме – халкың алдында күрсәтерлек эшең булсын. Кайчан да булса  премия үзе эзләп табар.       

     Тукайдан соң татар поэзиясендә зур шагыйрьләр үсеп чыкты. Ләкин Тукай алар күләгәсендә югалып калмады. Бүген татар поэзиясенең традициясе дә бер очы белән Тукайда. Тукай – күпер. Аны берәүнең дә бүгенге көнгә кадәр читләтеп узганы юк әле.

